
Annotatsiya. Maqolada mamlakat investitsiya faolligini shakllantirish tizimi, investitsion faollikni aks ettiruvchi omillar, 
hududlarning investitsion salohiyatini shakllantirish tartibi hamda investitsion faollikka ta’sir etuvchi omillar o‘rganilgan va 
tahlil etilgan.

Kalit soʻzlar: investitsiyalar, investitsiya loyihasi, investitsiya muhiti, investitsion salohiyat, investitsiya faolligi.

Abstract. The article examines and analyzes the system for shaping a country’s investment activity, the factors reflecting 
investment activity, the procedure for forming regional investment potential, and the determinants influencing investment 
activity.

Key words: investments, investment project, investment climate, investment potential, investment activity.

Аннотация. В статье изучены и проанализированы система формирования инвестиционной активности страны, 
факторы, отражающие инвестиционную активность, порядок формирования инвестиционного потенциала 
регионов, а также факторы, влияющие на инвестиционную активность.

Ключевые слова: инвестиции, инвестиционный проект, инвестиционный климат, инвестиционный потенциал, 
инвестиционная активность.

K I R I S H
Iqtisodiyotni erkinlashtirish sharoitida mamlakatning barqaror rivojlanishini ta’minlash keng qamrovli 

tadbirlarni muntazam ravishda amalga oshirib borishni taqozo etadi. Ana shunday muhim tadbir va ustuvor 
yo‘nalishlardan biri mamlakatimizning barcha tarmoqlarida samarali investitsiya faoliyatini tashkil etish, 
investitsiya muhiti, investitsiya jarayonlari, investitsion salohiyat, investitsiya faolligi va jozibadorligini oshirishdan 
iborat.

O‘zbekiston Respublikasi Prezidenti Sh. Mirziyoyev ta’kidlab o‘tganlaridek: “Jahon tajribasi shuni 
ko‘rsatadiki, qaysi davlat faol investitsiya siyosatini yuritgan bo‘lsa, o‘z iqtisodiyotining barqaror o‘sishiga 
erishgan. Shu sababli investitsiya — bu iqtisodiyot drayveri, o‘zbekcha aytganda, iqtisodiyotning yuragi, desak, 
mubolag‘a bo‘lmaydi. Biz faqat investitsiyalarni faol jalb qilish, yangi ishlab chiqarish quvvatlarini ishga tushirish 
hisobidan iqtisodiyotimizni jadal rivojlantirishga erishamiz. Iqtisodiyotdagi ijobiy natijalar esa ijtimoiy sohada 
to‘planib qolgan muammolarni tizimli hal etish imkonini yaratadi. Buni hammamiz chuqur anglab olishimiz 
va faoliyatimizni aynan shu asosda tashkil etishimiz shart. Xorijiy investitsiyalarni keng jalb qilish uchun 
mamlakatimizning investitsiya salohiyatini to‘liq namoyon etish choralarini ko‘rish kundalik hayotimizdan joy 
olgan eng dolzarb masalalardan biri bo‘lmog‘i lozim”1.

So‘nggi yillarda 18 ta davlatlararo rasmiy tashrif amalga oshirildi hamda umumiy qiymati 52 milliard AQSh 
dollarini tashkil etuvchi 1 ming 80 ta loyiha bo‘yicha kelishuvlarga erishildi. Jahon banki, Yevropa tiklanish va 
taraqqiyot banki, Islom taraqqiyot banki, Osiyo taraqqiyot banki hamda boshqa xalqaro moliya institutlari bilan 
hamkorlikda amalga oshirilayotgan investitsiyalar hajmi 8,5 milliard AQSh dollarini tashkil etdi.

1	 O‘zbekiston Respublikasi Prezidentining 2019-yil uchun mo‘ljallangan eng muhim ustuvor vazifalar haqidagi Oliy Majlisga 
Murojaatnomasi (https://kun.uz/99444746).

M A V Z U G A  O I D  A D A B I Y O T L A R  S H A R H I
Bugungi kunda olib borilayotgan iqtisodiy tadqiqotlarda mamlakat investitsion faoliyatining nazariy va 

amaliy asoslarini o‘rganish muammolariga yetarlicha katta e’tibor qaratilmoqda. Biroq iqtisodiy adabiyotlarda 
“investitsiyalar”, “investitsion faoliyat”, “investitsion mexanizm” va shu kabi tushunchalar to‘g‘risida hanuzgacha 
yagona, umumqabul qilingan yondashuv mavjud emas. Bundan tashqari, bizning nazarimizda, nazariy nuqtayi 
nazardan ilmiy qiziqish uyg‘otadigan investitsiyalashtirish va tadbirkorlik faoliyati kabi tushunchalarning 
mohiyatiga yetarli darajada e’tibor qaratilmagan.

Ko‘pgina ilmiy adabiyotlarda “investitsion faollik”ka yaqin bo‘lgan “investitsion jozibadorlik”, “investitsion 
muhit”, “investitsion imidj” kabi tushunchalar sinonim sifatida qo‘llanib kelinmoqda. Bizning fikrimizcha, 
“investitsion faollik” mustaqil iqtisodiy kategoriya bo‘lib, xo‘jalik subyektlarining barqaror moliyaviy holatini 
tavsiflaydi hamda muayyan davr uchun real resurslarning safarbar etilishini anglatadi. Uni investitsion talabni 
qondirishga xizmat qiluvchi jarayon sifatida ham talqin etish mumkin.

Investitsion iqlim ichki va tashqi investitsiyalarning kirib kelishiga ta’sir ko‘rsatadigan yalpi iqtisodiy, siyosiy 
va moliyaviy sharoitlar majmuini ifodalaydi.

Investitsion faoliyat ko‘p qirrali va o‘ziga xos tushuncha bo‘lib, nazariy jihatdan yondashilganda, 
iqtisodiyotning tadqiqot obyekti sifatida real sektorini ta’riflash zaruratini yuzaga keltiradi. Iqtisodiyotning 
real sektori iqtisodiy adabiyotlarda turlicha talqin qilinadi. Iqtisodiy va moliyaviy lug‘atlarda ta’kidlanishicha, 
iqtisodiyotning real sektori bevosita moddiy ishlab chiqarish, daromad yaratish va budjetni to‘ldirish bilan bog‘liq 
bo‘lgan iqtisodiyot sohasi hisoblanadi.

“Investitsion faoliyat” tushunchasi “investitsion jarayon” tushunchasi bilan uzviy bog‘liqdir. Iqtisodiy 
adabiyotlarda mazkur terminning bir nechta ta’riflari mavjud. Jumladan, Ye.M. Ilinskaya va T.P. Denisova 
investitsion jarayonni tayyor yoki oraliq mahsulotlar ko‘rinishidagi investitsion tovarlarni yaratish jarayoni sifatida 
ta’riflaydilar [1]. N.S. Kosov fikriga ko‘ra, investitsion jarayon iqtisodiy kategoriya sifatida ishlab chiqarish hamda 
ijtimoiy sohalarda, asosiy va aylanma kapitalni qo‘llab-quvvatlash, takomillashtirish va kengaytirish bilan bog‘liq 
barcha bosqichlarda investitsion soha ishtirokchilari o‘rtasida yuzaga keladigan munosabatlar yig‘indisini o‘zida 
aks ettiradi [2].

U. Sharp investitsion jarayonning mohiyatini tahlil qilar ekan, uni bir nechta bosqichlarga ajratadi va 
quyidagilarni ko‘rsatib o‘tadi: investitsion siyosatni tanlash, qimmatli qog‘ozlar bozorini tahlil qilish, qimmatli 
qog‘ozlar portfelini shakllantirish, portfelni qayta ko‘rib chiqish hamda qimmatli qog‘ozlar portfeli samaradorligini 
baholash [3].

Bizning fikrimizcha, investitsion salohiyat mamlakatning investitsiyalar kirib kelishi uchun ochiqligi, iqtisodiy 
resurslar zaxiralarining mavjudligi va ularning hajmi bilan belgilanadi. Investitsion salohiyat joriy va kelgusidagi 
investitsion resurslar hamda ulardan muayyan investitsion maydon doirasida foydalanishning real va ehtimoliy 
natijalari o‘rtasidagi o‘zaro munosabatlar yig‘indisini ifodalaydi. Mazkur ta’rif investitsion salohiyatni faqat resurs 
bazasi va uning tarkibiy qismlarigina bilan cheklab talqin qiluvchi yondashuvlardan tubdan farq qiladi. Ushbu ikki 
tomonlama yondashuv shuni ko‘rsatadiki, investitsion resurslar faqat jalb etilmaydi, balki ulardan foydalanish 
jarayoni natijasida yaratiladi.

Mahalliy iqtisodchi olimlardan biri Sh.I. Mustafoqulov investitsion muhit va uning shakllanishiga to‘xtalib, 
quyidagi fikrni bildiradi: “investitsion muhit – investitsion jarayonlar amalga oshiriladigan sharoit bo‘lib, u 
hududning investitsion faolligi hamda investitsiyalarning risk darajasini belgilovchi siyosiy, iqtisodiy, huquqiy, 
ijtimoiy va boshqa omillar ta’siri ostida shakllanadi” [4].

T A D Q I Q O T  M E T O D O L O G I YA S I
Maqolada qiyosiy tahlil, shuningdek, induksiya va deduksiya baholash usullaridan foydalanildi. Qiyosiy 

usul asosida soliq imtiyozlariga doir maʼlumotlar tahlil qilindi hamda olingan natijalar asosida ilmiy xulosalar 
shakllantirildi.

T A H L I L  V A  N A T I J A L A R
Hozirgi davrda mamlakatda investitsiya faolligini oshirish maqsadida erkin iqtisodiy munosabatlar prinsiplari 

asosida faoliyat yuritayotgan mamlakatlar tajribasi, shuningdek, respublikada ushbu sohadagi ilgʻor amaliyotlar 
tahlil qilindi. Mazkur yondashuv asosida investitsiya faolligini kuchaytirishga qaratilgan toʻrt guruh yoʻnalishdan 
iborat chora-tadbirlar tizimi ishlab chiqildi.

Mamlakatda investitsiya faolligini shakllantirish tizimini tashkil etishda quyidagi chora-tadbirlar muhim 
hisoblanadi:

– investitsiyalashning moliyaviy mablagʻlari va manbalarini aniqlash, shuningdek, ularni jalb etish uchun 
qulay shart-sharoitlar hamda imtiyozlar yaratish;

– samarali investitsiyalashni taʼminlovchi bozor subyektlarini shakllantirish va ularni qoʻllab-quvvatlash;
– real investitsiya talabiga mos resurslarni jalb etishni taʼminlovchi makroiqtisodiy muhitni shakllantirish;
– davlat tomonidan investitsiya jarayoni subyektlarini ragʻbatlantirish (1-jadval; 1-rasm).

1-jadval. Mamlakat investitsiya faolligini shakllantirish tizimi2 [5]

Investitsiyalash-ning 
moliyaviy mablagʻlari va 

manbalarini aniqlash hamda 
ularni jalb qilish uchun qulay 
shart-sharoitlar va imtiyozlar 

yaratish

Samarali 
investitsiyalashni 
taʼminlovchi bozor 

subyektlarini 
shakllantirish va ularni 

qoʻllab quvvatlash

Real investitsiya talabiga 
mos resurslarni jalb 
etishni taʼminlovchi 

makroiqtisodiy muhitni 
shakllantirish

Davlat tomonidan 
investitsiya jarayoni 

subyektlarini 
ragʻbatlantirish

· xoʻjaliklarni ichki mablagʻlari;
· davlat budjeti mablagʻlari;
· xorij kompaniyalarning 
mablagʻlari;
· xalqaro moliyaviy yordam 
mablagʻlari;
· bank kreditlari.

· turli mulk shakllariga 
asolangan xoʻjalik yuritish 
subyektlarini shakllantirish 
va rivojalantirish;
· iqtisodiyot tarmoqlarida 
xususiylashtirishni davom 
ettirish;
· toʻgʻridan-toʻgʻri 
investitsiyalarni jalb etishni 
qoʻllab-quvvatlash.

· aholi jamgʻarmalari 
mablagʻlarini investitsiyalarga 
jalb etish uchun davlat 
tomonidan qulay shart-
sharoitlar yaratish;
· joriy inflyatsiya darajasini 
pasaytirish;
· davlat budjeti kamomadi va 
davlat qarzini qisqartirish;
· monopoliyaga va 
korupsiyaga qarshi iqtisodiy 
siyosatni amalga oshirish;
· bank foiz darajasini 
pasaytirish;
· tadbirkorlikning barcha 
shakllarini investitsiya 
jarayonlarida faol ishtirok 
etishlari uchun qulay 
huquqiy-tashkiliy va iqtisodiy 
shart-sharoitlar yaratish.

· barcha ishlab 
chiqaruvchilarga kapital 
mablagʻlarini jalb etishni 
iqtisodiy ragʻbatlantirish;
· samarali amortizatsiya 
ajratmasi siyosatini 
oʻtkazish va soliq yukini 
kamaytirish;
· maqsaadli investitsiya 
siyosatini ustuvor 
yoʻnalishlarini 
shakllantirish;
· investorlarga kapital 
jamgʻarishda amaliy 
yordam koʻrsatish;
· investorlarga kafolat 
berish;
· lizing munosabtlarini 
rivojlantirishga amaliy 
yordam koʻrsatish.

1-rasm. Investitsion faollik omillari3

Iqtisodiyot tarmoqlarida barqaror rivojlantirish tarmoqning oʻziga xos xususiyatlaridan kelib chiqqan holda, 
yuqori unumli, zamonaviy asosiy vositalar sotib olish, qayta taʼmirlash, qurish uchun uzoq muddatli va aylanma 
mablagʻlarga sarf qilinadigan qisqa muddatli investitsiyalarni jalb etish surʼatlari va ularning miqdoriga bogʻliqdir.

Iqtisodiyot tarmoqlarida investitsiya faolligini oshirishda uzoq va qisqa muddatga jalb etiladigan investitsiyalar 
nisbati va miqdori ham muhim rol oʻynaydi. Chunki tarmoqning investitsiya jozibadorligining pastligi asosiy 

2	 O‘zbekiston Respublikasi Prezidentining 2019-yil uchun mo‘ljallangan eng muhim ustuvor vazifalar haqidagi Oliy Majlisga 
Murojaatnomasi (https://kun.uz/99444746).

3	 Muallif tomonidan tuzilgan.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 1133

2025-yil, dekabr. № 12-son.

vositalarga investitsiyalar jalb etishga toʻliq imkoniyat bermaydi. Mamlakat iqtisodiyotini ustuvor rivojlantirishga 
erishish uchun uning moddiy-texnika bazasini mustahkamlash, samarali agrotexnologiya va intellektual mulkni 
barpo etishga investitsiyalarni yetarli darajada jalb etish iqtisodiyotni erkinlashtirish sharoitida zaruriy jarayon 
hisoblanadi.

Yuqorida zikr etilgan turli xil omillarning ijobiy tarzda amalga oshirilishi xorijiy investitsiyalarning faol kirib 
kelishiga imkon beradi. Bu esa, tabiiyki, qoʻshimcha ish joylari, qoʻshimcha daromad, iqtisodiyotning oʻsishiga 
qoʻshimcha imkoniyatdir. Bunga qoʻshimcha, eng muhimi, xorijiy investorlar oʻzlari bilan nafaqat kapital olib 
kiradilar, balki oʻz mamlakatlarida boʻlgan ilgʻor bilim va tajribani ham olib keladilar. Bu ham mamlakatning 
kelgusi iqtisodiy oʻsishiga imkon tugʻdiradi (2-rasm).

2-rasm. Investitsion faollikga oid tushunchlarning oʻzaro bogʻliqliq mexanizmi4

Investitsion jozibadorlikni baholash uchun ikkita muhim jihatga eʼtibor qaratish lozim boʻladi. Birinchisi, 
maʼlum bir obyektni investitsiyalashning investitsion jozibadorligi. Bunda aniq bir hududiy tizimida mavjud 
boʻlgan tarmoqlar, sohalar iqtisodiy holati tahlil etiladi. Iqtisodiy tahlilni amalga oshirishda investitsion loyiha va 
dasturlar samaradorligini aniqlashning tayanch koʻrsatkichlari baholanadi. Ikkinchisi, hududiy xoʻjalik tizimining 
investitsion jozibadorligi. Bunda quyidagi holatlar tahlil etilishi nazarda tutiladi:

·	 mavjud huquqiy-normativ baza,
·	 siyosiy vaziyat,
·	 investitsion infratuzilma,
·	 ijtimoiy-iqtisodiy sharoitlar,
·	 investorlar manfaatini himoya qilish darajasi,
·	 soliqqa tortish darajasi,
·	 strategik va maʼmuriy resurslar.
Yuqorida qayd etganimizdek, investitsion faollik iqtisodiy kategoriya boʻlib, investitsion faoliyatga obyektiv 

va subyektiv maʼlumotlar orqali taʼsir koʻrsatishi bilan namoyon boʻladi.
Iqtisodchi olima T.M. Smaglyukova investitsion faollikni belgilovchi barcha koʻrsatkichlaridan kompleks 

baholash talablariga koʻproq muvofiq keladigan koʻrsatkichlarni ajratib oladi. Uning fikricha, mazkur koʻrsatkichlar 
investitsion jarayonning barcha tomonlarini aks ettiruvchi investitsion faollik omillari tarkibiga kiritiladi.

4	  Muallif ishlanmasi.

Shakllangan koʻrsatkichlarning yigʻindisi iqtisodiy tizim va investitsiyalash obyektlari sifatida hududlar 
faoliyatining tashqi va ichki omillarini qamrab oladi (3-rasm).

3-rasm. Hududlarning investitsion faoligini belgilaydigan omillar5

Uning fikricha, barcha keltirilgan omillar yordamida qoʻyilmalarning xatarlikka tortilgan darajasi tahlil 
qilinishi mumkin. Tarmoqllar darajasida qoʻyilmalarning xatarlik darajasini baholash uchun ushbu roʻyxatdan 
siyosiy, ijtimoiy, infratuzilma, qonuniy va jinoiy, innovatsion va resurs-xom ashyo omillari chiqarib tashlangan. 
Bu ularning tahlil qilinayotgan koʻrsatkichlarni shakllantirishga yetarli darajada taʼsir koʻrsatmayotgani bilan 
izohlanadi.

Investitsion salohiyat kategoriyasi uzoq vaqt davomida foydalaniladigan aktivlarga, shu jumladdan, 
daromad yoki boshqa iqtisodiy natijalarni koʻpaytirish maqsadida qimmatli qogʻozlarga mablagʻlarni yoʻnaltirish 
imkoniyatini sifatida talqin etib kelingan.

Bizning fikrimicha, uni investitsion faoliyatni amalga oshirishning koʻp bosqichli jarayoni sifatida koʻrib 
chiqqan holda “investitsion jarayon” tushunchasiga aniqlik kiritish zarurati yuzaga keladi.

Bunday holda investitsion jarayonda quyidagi bosqichlarni ajratib koʻrsatish lozim boʻladi:
• investitsion resurslarni izlash (ham shaxsiy, ham jalb qilingan, omonatga olingan) – birinchi bosqich;
• resurslarni kapital qoʻyilmalar (xarajatlar) ga aylantirish, yoki investitsiyalarni investitsion faoliyat (haqiqiy 

investitsiyalashtirish)ning muayyan obyektiga aylantirish jarayoni – ikkinchi bosqich;
• investitsiyalarning yakuniy isteʼmoli va yangi isteʼmol qiymatini (foydalanishga topshirilgan obyektlar va 

ishlab chiqarish quvvatlari shaklida) olishni tavsiflovchi qoʻyilgan mablagʻlarni kapital qiymatning oshishiga 
aylantirish – uchinchi bosqich;

• investitsiyalashtirishning yakuniy maqsadi amalga oshiriladigan foyda (daromad) shaklidagi kapital 
qiymatning koʻpaytirilishi – toʻrtinchi bosqich.

Bunday bosqichlarga ajratish nafaqat investitsion jarayonning mohiyatini ochib berish, balki uning taʼminlash 
mexanizmlarini ham aniqlash imkonini beradi.

Moliyaviy bozorning qaysi bir sektori investitsion faoliyat uchun mablagʻlarning bosh manbasi boʻlib 
hisoblanishi aniq boʻlganda, birinchi bosqichning mavjudligi bunday imkoniyatni taqdim etadi.

Bu bosqichda investitsion faoliyatning mexanizmini taʼminlashga bogʻliq ravishda investitsion jarayonning 
ikki asosiy toifasini ajratib koʻrsatish mumkin:

·	 bank tizimi va iqtisodiyot real sektorining oʻzaro hamkorligiga asoslangan investitsion jarayon. Bu holatda 
xoʻjalik subyektlarining shaxsiy mablagʻlari bilan bir qatorda tijorat banklarining mablagʻlari investitsiyalarning 
manbasi boʻlib hisoblanadi;

·	 qimmatli qogʻozlar bozori bilan real sektorning oʻzaro hamkorligiga asoslangan investitsion jarayon. Bu 
holatda investitsion faollik fond bozoridagi operatsiyalar bilan taʼminlanadi.

Investitsion jarayonning ajratib koʻrsatilayotgan toifalarini batafsil koʻrib chiqamiz.
Birinchi toifa investitsion jarayonda bank tizimining faol qoʻllanilishi bilan tavsiflanadi. Bank tizimi investitsion 

jarayonda ikki usul bilan ishtirok etishi mumkin:
1.	 Jamgʻarmalar xususiy banklar orqali investitsiyalarga jamlanadi va qayta shakllantiriladi, shu bilan 

birgalikda xususiy banklar moliyaviy-sanoat guruhlarini shakllantiradi, shuningdek mustaqil kredit muassasalari 
sifatida harakat qilishlari mumkin.

5	  Muallif ishlanmasi.

2.	 Ustuvor yoʻnalishlarda iqtisodiy oʻsish amalga oshirishni investitsion qoʻllab-quvvatlash rivojlanish 
instituti sifatida faoliyat yuritadigan davlat investitsion banklari orqali amalga oshiriladi.

Xususiy banklarning investitsion jarayonda ishtirok etishining birinchi usuli anchadan beri allaqachon 
shakllangan va ikki model bilan amalga oshiriladi — yirik tijorat banklari ishlab chiqarish korxonalari bilan 
yaqin hamkorlikda ishlashadi, moliyaviy-sanoat guruhlari shakllantiriladi. Banklarning moliyaviy va sanoat 
guruhlaridagi roli mablagʻlarni toʻplash, ularni toʻlov asosida joylashtirish, mijozlar oʻrtasida hisob-kitoblarni 
amalga oshirish bilan shugʻullanadigan institut sifatida bankning asosiy maqsadi bilan belgilanadi. Odatda 
banklar va korxonalar aksiyadorlashtirish vositasi orqali bir guruhga kiradilar. Investitsion jarayonlarni bunday 
ragʻbatlantirish modeli jamgʻarmalarni investitsiyalarga aylantirishga yordam beradi. Bu modeldagi ijobiy 
tomon iqtisodiy oʻsishning istiqbolli yoʻnalishlarida yuqori miqdorda mablagʻ toʻplash va resurslarni jamlashni 
taʼminlashidan iborat. Investitsion jarayonlarni tashkil etishning bunday modeli urushdan keyingi davrdagi 
Germaniya va Yaponiyada qoʻllanilgan va ularning muvaffaqiyatli rivojlanishiga xizmat qilgan edi. Modelning 
kamchiligi — moliyaviy va sanoat guruhlari rahbarlarining notoʻgʻri investitsion qarorlar qabul qilishiga nisbatan 
yuqori sezuvchanlik, shuningdek, ularning bazaviy texnologiyalari eskirishi paytida ishlab chiqarish zanjirlarining 
haddan tashqari koʻpayib ketishi va kapitalning qaytadan toʻplanish xavf-xataridir.

Investitsion jarayonning dinamikligi uni muvofiqlashtirishning moslashuvchan vositalarini qoʻllashni talab 
etadi va ular uning barcha bosqichlariga tatbiq etilishi kerak. Bunday muvofiqlashtirish oʻz oldiga bir qator 
vazifalarni qoʻyadi hamda ularning asosiylari quyidagilar:

·	 potensial investorga erkin mablagʻlarning toʻplanishi uchun sharoitlar yaratib berish;
·	 investorlar uchun iqtisodiyotda jozibador tarmoqlar, mintaqalar va korxonalarni tashkil etish;
·	 iqtisodiyotga investitsiyalarni jalb etishga yordam beradigan huquqiy sharoitlarni davlat tomonidan 

yaratib berish;
·	 potensial investorga dinamik rivojlanish, ishlab chiqarishni kengaytirish va investitsion foyda hamda 

daromadni olish va shu kabilar uchun sharoit yaratib berishlarni kiritish mumkin.
Quyidagi rasmda investitsion faollikni aks ettiruvchi omillar koʻrsatilgan (4-rasm):

4-rasm. Investitsion faollikni aks ettiruvchi omillar6

Bu vazifalarni hal etish investorlar, investitsion vositachilar, investitsiyani oluvchilar, mintaqaviy, mahalliy 
hokimiyat va boshqaruv idoralari zimmasiga yuklatiladi. Mamlakat rivojlanishining turli bosqichlarida investitsion 
jarayonni muvofiqlashtirishning turli vositalari va usullari qoʻllaniladi, ularning jamlanishi va mutanosibligi 
investitsion mexanizmni shakllantiradi.

Investitsion mexanizm mavjud ishlab chiqarishni kengaytirish yoki yangidan tuzilayotgan ishlab 
chiqarishlarni avanslashtirish manfaatlari uchun barcha darajalardagi investitsion faoliyatga maqsadli ravishda 
yaratilgan, oʻzaro harakat qiladigan taʼsir oʻtkazish tizimi vositalarini oʻzida aks ettiradi. Investitsion mexanizm 
quyidagi tuzilmaviy elementlardan iborat boʻladi: resursli, huquqiy, motivatsiyali, tashkiliy (5-rasm).

6	  Muallif ishlanmasi

5-rasm. Investitsion mexanizmning tuzilmaviy elementlari 7

Investitsiyalarni moliyalashtirishning resursli taʼminlashi uchta shaklda faoliyat koʻrsatadi: ichki 
moliyalashtirish (kapital qoʻyilmalar), tashqi real investitsiyalar va qarzli tashqi moliyalashtirish (kreditlar 
va omonatlar). Shaxsiy ustav fondi, daromaddan chegirmalar, amortizatsiya, asosiy fondlarga sugʻurta 
qoplamasi, yuqori turuvchi xolding va aksiyadorlik kompaniyalarining moliyaviy mablagʻlari va boshqalar ichki 
investitsiyalarning manbasi hisoblanadi.

Tashqi investitsiyalar ham turli xil manbalarga ega boʻladi: federal, hududiy va mahalliy budjetlar, 
tadbirkorlikni rivojlantirish fondlaridan olingan moliyaviy mablagʻlar; moliyaviy mablagʻlar, moddiy resurslar, 
nomoddiy aktivlar koʻrinishidagi xorijiy investitsiyalar; xalqaro moliya institutlari va tashkilotlarining toʻgʻridan-
toʻgʻri qoʻyilmalari; omonat mablagʻlarining turli shakllari (davlat, fondlar, banklar, boshqa tashkilotlar kreditlari, 
obligatsiyali omonatlar va veksellar).

Investitsion mexanizmning tashkiliy tuzilmasi investitsion jarayonni boshlash, turli loyihalarni rejalashtirish 
va amalga oshirish, investitsion faoliyat samaradorligini oshirish boʻyicha chora-tadbirlarni baholash va amalga 
oshirishga yordam beradigan tuzilma va sharoitlarni yaratishni koʻzda tutadi. Investitsion faoliyat uchun huquqiy 
normalar va soliq qonunchiligi katta ahamiyat kasb etib, kapitalning samarali joylashtirilishi va harakatlanishiga 
yordam beradi.

X U L O S A  V A  T A K L I F L A R
Investitsion muhitni yaxshilashga qaratilgan davlat siyosatining asosiy yoʻnalishlari sifatida quyidagilarni 

keltirish mumkin:
·	 innovatsion va tadqiqot faolligi, axborot texnologiyalari sohasida birinchi toifadagi tadqiqot markazlarini 

qoʻllab-quvvatlash;
·	 texnopark va innovatsion klasterlarni tashkil etish;
·	 xorijiy investorlar uchun qulay boʻlgan infratuzilma va moliyaviy sharoitlarni shakllantirish. Ular qatoriga: 

sanoat korxonalarini qurish uchun yer uchastkalari, ilmiy-tadqiqot, tajriba-konstruktorlik ishlari va kasbiy 
tayyorlash sohasida loyihalarni amalga oshirish uchun grantlar, yer uchastkalari, bino va texnologik uskunalarni 
xarid qilishga ketgan xarajatlarni qoplash uchun kapital subsidiyalar, soliq imtiyozlarini berish;

·	 investitsion jarayonlar infratuzilmalarini rivojlantirish uchun davlat-xususiy sherikchilik institutini 
shakllantirish.

7	  Muallif ishlanmasi

Investitsion jarayonning dinamikligi uni muvofiqlashtirishning moslashuvchan vositalarini qoʻllashni talab 
etadi va ular uning barcha bosqichlariga tatbiq etilishi kerak. Bunday muvofiqlashtirish oʻz oldiga bir qator 
vazifalarni qoʻyadi hamda ularning asosiylari quyidagilar:

·	 potensial investorga erkin mablagʻlarning toʻplanishi uchun sharoitlar yaratib berish;
·	 investorlar uchun iqtisodiyotda jozibador tarmoqlar, mintaqalar va korxonalarni tashkil etish;
·	 iqtisodiyotga investitsiyalarni jalb etishga yordam beradigan huquqiy sharoitlarni davlat tomonidan 

yaratib berish;
·	 potensial investorga dinamik rivojlanish, ishlab chiqarishni kengaytirish hamda investitsion foyda va 

daromadni olish va shu kabilar uchun sharoit yaratib berishlarni kiritish mumkin.

